
Тропы з’яўляюцца асноўнай крыніцай паэтычнасці і вобразатворчасці і 

маюць пачуццёва-ацэначны сэнс. Эмацыянальна-экспрэсіўнае, ацэначнае 

адценне слоўна-выяўленчых сродкаў у многім вызначае жанрава-стылёвую 

адметнасць творчасці мастака слова, выконвае камунікатыўную і 

рэцэптыўную функцыю. Выкарыстанне слоў з эмацыянальна-экспрэсіўным 

адценнем з’яўляецца індыкатарам настрою аўтара, у многім характарызуе 

канцэпцыю яго жыцця, псіхалогію, светаўспрыманне пісьменніка, асаблівасці 

яго мастацкай сістэмы.  

Самым распаўсюджаным слоўна-выяўленчым сродкам у апавяданнях В. 

Адамчыка з’яўляецца эпітэт. У ранні перыяд творчасці (1957–1965) ўжыванне 

эпітэтаў з адценнем «светлы» складае на чатыры апавяданні 294 выпадкі 

(75%), 34 з адценнем «пераходны» (9%) і 61 з адценнем «змрочны» (16%). 

Найбольш часта ў гэты перыяд аўтарам ужываюцца эпітэты белы, жоўты, 

цёплы, светлы, радасны, добры і інш.  

Тэндэнцыя ўжывання эпітэтаў у апавяданнях сярэдняга перыяду творчасці 

В. Адамчыка (1967–1972) засведчыла адчуванне аўтарам кантрастнасці, 

палярнасці жыцця, успрыманне яго як сінтэзу светлага і змрочнага пачаткаў, 

гармоніі і дысгармоніі. У гэты перыяд эпітэты з адценнем «светлы» і 

«пераходны» амаль ураўнаважаныя (95 (31%) і 71 (23%) адпаведна). Значна 

павялічваецца колькасць эпітэтаў са «змрочным» эмацыянальна-экспрэсіўным 

адценнем – 142 (46% ад агульнай колькасці). У сярэдні перыяд творчасці ў 

апавяданнях В. Адамчыка дамінуюць эпітэты сухі, востры, голы, мокры, 

сыры, нядужы, нерухомы.  



У позні перыяд творчасці (1987–2000) настрой, пафас і залежныя ад іх 

тэматыка і стыль мяняюцца. Псіхалагічнай і звязанай з ёю эстэтычнай устаноўцы 

адпавядае і выбар пісьменнікам мастацкіх сродкаў, у прыватнасці эпітэтаў. У позні 

перыяд агульная тэндэнцыя ўзрастання «змрочнасці» аўтарскага светаадчування 

атрымлівае сваё далейшае развіццё і праяўляецца максімальна: эпітэтаў з 

адценнем «светлы» налічваецца на чатыры апавяданні 317, «пераходных» – 106, 

«змрочных» – 637 (30%, 10%, 60% адпаведна). Найбольш часта ў гэты перыяд В. 

Адамчыкам выкарыстоўваюцца наступныя эпітэты: адзінокі, цёмны, чорны, 

карычневы, чужы, балючы, цяжкі, шары, калючы і інш. У канцы 1980-х гадоў 

відавочна паглыбілася трагедыйнасць светаўспрымання пісьменніка, героі яго 

твораў адчуваюць сябе разгубленымі і бездапаможнымі. У крытычных 

жыццёвых сітуацыях пад уздзеяннем знешніх абставін апынуліся многія героі 

твораў В. Адамчыка: Федзя з апавядання «Ці ён адзін?..», Сымон Чачотка з 

апавядання «Нязрушаны камень», Петрык з «Удавы», Стэфаніда з апавядання 

«Сон у калядную ноч», Леанарда з «Прылёту кажана (Недапісанай навелы)», 

Бронік Жук з «Бронікі, альбо Навелы пра каня», Віталь Якшук з апавядання 

«Смерць на парозе», Генрых Самец з «Развітальнай аповесці». У гэтых і іншых 

творах позняга перыяду творчасці В. Адамчыка галоўным героем з’яўляецца 

адзінокі чалавек, які жыве ў неўладкаваным, няўтульным, разломным свеце. 

Асновай вобразатворчасці ў прозе В. Адамчыка з’яўляецца і 

метафарычнасць. Метафара адлюстроўвае рысы ўласна-аўтарскага 

светабачання, у многім становіцца стылятворным фактарам, выяўляе 

самабытнасць творчай манеры. Эмацыянальна-экспрэсіўнае адценне метафар 

у апавяданнях В. Адамчыка наступные: у ранні перыяд у 4 апавяданнях 

аўтарам было ўжыта 122 метафары са «светлым» адценнем (82%), з 

«пераходным» – 19 (13%), а са «змрочным» – 8 (5%). У сярэдні перыяд 

колькасць «светлых», «пераходных» і «змрочных» адценняў прыкладна 

аднолькавая: 57, 66 і 63 (31%, 35%, 34%). У позні – 68, 32, 169 (25%, 12%, 63% 

адпаведна). 



У ранні перыяд творчасці пісьменнік часцей карыстаецца параўнаннямі са 

«светлым» адценнем: 15 выпадкаў, што складае 52% ад агульнай колькасці. 

Параўнанні з «пераходным» і «змрочным» адценнем складаюць 10 выпадкаў 

(34%) і 4 (14%) адпаведна. У сярэдні перыяд параўнанні са «светлым» 

адценнем фіксуюцца 21 раз, з «пераходным» – 22, са «змрочным» – 26 разоў 

(30%, 32%, 38% адпаведна). У позні перыяд творчасці карціна ўжывання 

параўнанняў выглядае наступным чынам: са «светлым» адценнем 

выкарыстана 18 параўнанняў, з «пераходным» – таксама 18 і са «змрочным» – 

63 (18%, 18% і 64%). 

Звяртае на сябе ўвагу значная колькасць тропаў са «светлым» адценнем у 

позні перыяд творчасці В. Адамчыка. Такая сітуацыя тлумачыцца наступнымі 

фактарамі: 1) у многіх творах гэтага перыяду аўтар жыве ўспамінамі пра 

мінулае, якія «афарбаваныя» ў светлы колер; «тужліва-светлая» інтанацыя, 

выкліканая ўспамінамі, у падобных сітуацыях узмацняе экспрэсіўнасць 

твораў, драматызм адчування пісьменнікам жыцця; 2) з цягам часу колькасць 

тропаў у творчасці празаіка відавочна павялічваецца: пісьменнік рухаецца ад 

простага да складанага, паглыбляе медытатыўны, філасофска-аналітычны 

пачаткі. 

На эвалюцыю пафасу, танальнасці творчасці пісьменніка, на ўжыванне ім 

слоўна-выяўленчых сродкаў з розным эмацыянальна-экспрэсіўным адценнем 

уплывае шэраг аб’ектыўных і суб’ектыўных фактараў: уласцівыя беларускаму 

менталітэту спадчынныя гістарычныя колеравыя сімвалы; задума, змест і ідэя 

твора; адметнасць паэтычнага светабачання мастака; канкрэтная жыццёвая 

сітуацыя, у якой пісаўся твор; псіхалагічны і нават фізічны стан аўтара. 

Звернемся да аб’ектыўных прычын эвалюцыі эмацыянальна-ацэначнага 

«афармлення» апавяданняў В. Адамчыка. У 1980-я гады назіраюцца значныя 

зрухі ў эстэтычнай праграме пісьменнікаў-«шасцідзясятнікаў», што прывяло 

да распаду іх ранейшай мастацкай сістэмы. Ідэалагічная ўпэўненасць, якая 

выклікала рамантычны пафас і адпаведную танальнасць, замянілася 

расчараваннем, аптымістычны настрой, вера ў лепшую будучыню – 



песімістычным настроем, зняверанасцю. Эвалюцыя творчасці В. Адамчыка, як 

і любога другога пісьменніка, дэтэрмінавана і суб’ектыўнымі фактарамі, 

псіхалагічнымі асаблівасцямі аўтарскай індывідуальнасці. Гэта і смерць 

бацькоў пісьменніка, і яго ўласная хвароба. Вельмі часта мастак слова адчуваў 

сябе адзінокім, трагічна перажываў драматычныя падзеі, якія адбываліся ў 

свеце. Усё гэта знайшло адбітак у мастацкіх творах пісьменніка, ва ўспамінах 

і дзённікавых запісах: «Мая шчымлівая панылая адзінота, якая не пакідае мяне 

ўсё маё жыццё» [1, с. 113]; «Сэрца занывае ад тупога болю. <…> Не жыццё, а 

пякельная мука» [1, с. 114–115]; «Сэрца шчыміць па ўсім, што беззваротна 

сплыло» [2, с. 210]. 

Проза І. Пташнікава канца 1950-х гадоў вызначалася жыццярадасным 

настроем, што асабліва яскрава выявілася ў апавяданнях «Смалістая хвоя» 

(1958) і «На шчасце» (1958). Святочнай урачыстасцю, радасцю, рамантычнай 

акрыленасцю напоўнена апавяданне «Смалістая хвоя». Кардынальна іншая 

сітуацыя складваецца ў позні перыяд творчасці І. Пташнікава. Творам 

І. Пташнікава 1990-х – 2000-га гадоў характэрна трагедыйнае гучанне, у іх 

выяўляецца стан растрывожанай душы аўтара. Адсюль і адпаведныя стыль, 

манера пісьма. Аналіз слоўна-выяўленчых сродкаў з розным эмацыянальна-

экспрэсіўным значэннем у апавяданнях І. Пташнікава «Смалістая хвоя» 

(1958), «На шчасце» (1958), «Сцяпан Жыхар са Сцешыц» (1962), «Ірга 

каласістая» (1996), «Францужанкі» (1997), «Тры пуды жыта» (1998), «Пагоня» 

(1999), «Асколак ад зоркі» (2004) засведчыла рух яго індывідуальнага стылю 

ад рамантычнай акрыленасці, узнёсласці да напружанага драматызму. Як 

слушна заўважае С.А. Андраюк, у апавяданнях І. Пташнікава 1990 – 2000-х 

гадоў «адчуваецца шмат болю, непадробнага трагічнага пачуцця. <…> Яны 

народжаны болем. Болем успамінаў, болем перажытага майстрам слова 

асабіста, болем нашага сучаснага жыцця» [3, с. 183–184]. Апавяданням гэтага 

перыяду характэрна «ўзмацненне напружанасці і дынамізму, значна большая 

ступень … драматызму», што адчуваецца «не толькі ў рэальнай жыццёвай 



аснове, … але і ў развіцці характараў, іхняй драматызацыі, у драматызацыі, 

эмацыянальнай і сінтаксічнай, самой мовы» [3, с. 181]. 

Такім чынам, агульная эвалюцыя светаадчування В. Адамчыка і 

І. Пташнікава ўяўляецца нам рухам ад успрымання жыцця як цэласнай 

гармоніі да прызнання яго складанасці, супярэчлівасці, драматызму і трагізму. 

Вынікам падобнай эвалюцыі і стала замена «танальнасці» пісьма: 

жыццесцвярджальнасць, аптымізм саступаюць месца болю, трывозе, 

пакутлівай расчараванасці. 

